Дзяржаўная ўстанова адукацыі 
“Галоўчыцкі дзіцячы сад-сярэдняя школа Нараўлянскага раёна”

Урок па беларускай мове ў 8 класе па тэме:
“Зваротак”
Настаўнік беларускай мовы і літаратуры

Паўлечка С.В.

Галоўчыцы, 2021

Тэма:  Зваротак

Мэта: стварыць педагагічныя ўмовы для засваення ведаў, уменняў і навыкаў па тэме “Зваротак”

Задачы: актуалізаваць вывучанае пра зваротак у V класе; паглыбіць веды вучняў пра зваротак за кошт увагі да яго функцыянальнай характарыстыкі; выпрацоўваць уменні вызначаць сказы са звароткамі, правільна інтанаваць і ставіць  у іх знакі прыпынку; дапамагчы вучням выпрацоўваць уменні правільна карыстацца звароткам у вусным і пісьмовым маўленні; навучыць з дапамогай  зваротка выражаць свае адносіны да суразмоўцы; выхоўваць любоў і павагу да роднай  мовы, да роднага краю; развіваць уменне бачыць прыгожае вакол сябе.

Тып урока: урок вывучэння новага матэрыялу.

Абсталяванне: карткі з заданнямі, прэзентацыя.
Эпіграф:

 Мой родны кут, як ты мне мілы!..
Забыць цябе не маю сілы!
Не раз, утомлены дарогай,
Жыццём вясны мае ўбогай,
К табе я ў думках залятаю
І там душою спачываю…
                       (Я. Колас)
Ход урока

І. Матывацыйна-арганізацыйны этап.

Добры дзень! Радуюся чарговай сустрэчы з вамі. Спадзяюся, вы прыйшлі з добрам настроем. Думаю,  мы плённа папрацуем і будзем мець добрыя вынікі.

Вызначэнне і паведамленне тэмы і мэты урока.

Праца з эпіграфам.

(На дошцы запісаны эпіграф да ўрока)

Тэма сённяшняга ўрока “Зваротак”, яна для вас не новая, і я думаю што вы самі вызначыце мэту і задачы сённяшняга ўрока. Для таго, каб вам было лягчэй гэта зрабіць, мы звернемся да эпіграфа.

(Вучні чытаюць эпіграф, робяць высновы і фармулююць мэту і задачы ўрока, настаўнік карэкціруе).

ІІ. Актуалізацыя ведаў.

Прыгадайце, калі ласка, у якім класе мы знаёміліся са звароткам?

Давайце ўспомнім, што называецца звароткам?

Што вы ведаеце аб знаках прыпынку ў сказах са звароткамі?

ІІІ. Пазнавальна-аперацыйны этап.

(Тлумачэнне новага матэрыялу.Прыклады сказаў пададзены на слайдах)

Зваротак — гэта слова ці спалучэнне слоў, якімі называюць таго, да каго звяртаюцца: Таварыш камандзір, Карнілаў цяжка паранены. Зашумі ты, лес, па​-вясноваму! (Слайд 1)
Зваротак не з’яўляецца членам сказа, да яго нельга паставіць пытанне.
Звароткі часцей за ўсё выражаюцца назоўнікамі ў форме назоўнага склону, а таксама прыметнікамі ці дзеепрыметнікамі ў тым жа склоне, калі яны ўжываюцца ў значэнні назоўнікаў: Дняпро і Сож, Дзвіна і Прыпяць, нясіце радасць нашу ўдаль. Ідзіце, сінявокія, у поле лён палоць. Не плач, забытая, прыеду на пасёлак пазней ці ў травені, як зацвітуць сады. (Слайд 2)
Сустракаюцца выпадкі, калі зваротак выражаецца формай былога клічнага склону назоўніка: 

I будзе, дружа, у доме шчасце, пакуль ёсць добры свет сяброў! (Слайд 3)

Звароткі могуць знаходзіцца ў пачатку, у сярэдзіне або ў канцы сказа. Калі зваротак стаіць у пачатку сказа, то пры звычайнай інтанацыі на пісьме аддзяляецца коскай:Радзіма, голас твой мяне спяваць вучыў, і ты мне аддала ад родных слоў ключы. (4 слайд)
Калі ж зваротак суправаджаецца ўзмоцненай інтанацыяй, то пасля яго ставіцца клічнік: Дарагія дзеці! Любіце кнігу, яна навучыць вас разумець жыццё, яна дасць вам розум і сілу.(5 слайд)
Зваротак, які знаходзіцца ў сярэдзіне сказа, выдзяляецца невялікімі паўзамі, а на пісьме — коскамі: Адгукніся, вясна, мне зязюляй з-​за рэчкі. (6 слайд)
Калі зваротак стаіць у канцы сказа і выдзяляецца ўзмоцненай інтанацыяй або калі ўвесь сказ клічны, то ў канцы яго ставіцца клічнік, а перад звароткам — коска: Дзень добры вам, лясы і гоні! (7 слайд)

IV. Першаснае замацаванне ведаў.

Пазнаёміўшыся з новым матэрыялам, звернемся да кластара і дапоўнім яго.

1. “Арфаграфічны трэнажор” (карткі з заданнямі).
	(Прачытайце выразна верш. Знайдзіце звароткі. Спішыце, устаўляючы прапушчаныя літары і неабходныя знакі прыпынку.  Скажыце, калі ласка, як аўтар ставіцца да Беларусі?Падбярыце сінонімы да слова Беларусь)

             Беларусь
О (Б,б)еларусь  мая калыска,
Жы..ё маё  прытулак мой!
З гарачаю любо..ю ні..ка
Схіляюся перад табой.
З..мны паклон табе  Ра..іма,
Тваім палям  тваім л..сам,
Тваім гасцінцам і шл..хам…


2. Рознаўзроўневыя заданні:

1-2 узровень:

Запісаць сказы і знайсці ў іх звароткі:

а) Гурткоўцы, пагаворым пра гумар і сатыру ў творах маладых паэтаў.

б) Беларусь, мая Радзіма, любы сэрцу твой прастор.

3-4 узровень:

Запісаць сказы, знайсці ў іх звароткі і расставіць знакі прыпынку:

а) Пара ўжо сонца ўставаць з-за гаю паспелага жыта, жніво чакае.

б) Мая зямля  дай мне сілы!

5 узровень:

Скласці і запісаць сказы са звароткамі па наступных схемах:
1. З,  _______. 

2.  _______,  з,  _______.
3. _______, з!
V.  Фізкультхвілінка.

VІ.  Дыягнастычна-карэкцыйны этап.

4. Праца з падручнікам (практыкаванне 304).

5. Праца з дэфармаванымі сказамі. (праца ў парах)

	З прапанаваных слоў, неабходна скласці сказы са звароткамі, запісаць у сшыткі і расставіць неабходныя знакі прыпынку.

	ганаруся радзіма табою я 
	1. Радзіма, табою я ганаруся.

	нарадзіла паэтаў о Беларусь  сапраўдных ты
	2. О Беларусь, ты нарадзіла сапраўдных паэтаў!

	сваю  беларусы прыроду захаваем
	3. Беларусы! Захаваем сваю прыроду!

	табою о Радзіма да болю сэрца напоўнена
	4. О Радзіма! Табою напоўнена сэрца да болю!


6. Паэтычны тэкст з “белымі плямамі” (заданне для вучняў IV-V узроўню).
	Устаўце, калі ласка, у верш П.Броўкі неабходныя словы (звароткі). Расстаўце знакі прыпынку.

	          Беларусь.
Змалку звалі цябе
Мы прыгожай Радзімаю.
……….._ …………_
Як ты сэрцу любімая!
………._ над табою
Неба з яснымі зорамі.
Паглядаеш на іх
Ты вачамі — азёрамі.
                                                    (П. Броўка.)         

	Для даведкі: Беларусь


7. Праца з ілюстрацыяй (з падручніка)

Разгледзьце ўважліва ілюстрацыю. Што вы бачыце? Што аўтар нам хоча паказаць праз гэтую карціну? Складзіце і запішыце 2-3 сказы са звароткамі паводле гэтай ілюстрацыі.

                                                         У. Крукоўскі. Шануйма родную мову!

VІ. Падагульняльна-рэфлексійны этап.

“Рэстаўрацыя тэксту” ( слайд 8)

Зваротак – гэта ...........  ці ………..  ……….., якія абазначаюць таго, да каго ………. з мовай.

Звароткі часцей за ўсё выражаюцца ………. ў форме ……….. склону.

Звароткі могуць знаходзіцца ў ……….., у ………. або ў канцы сказа.

Калі зваротак стаіць у пачатку сказа, то пры звычайнай інтанацыі на пісьме аддзяляецца ……….

……….. ставіцца тады, калі зваротак вымаўляецца з павышаным тонам.

VІІ. Выстаўленне і каменціраванне адзнак.

VІІІ. Дамашняе заданне. § 37, практыкаванне 299.
